
	తే.	
అందుఁ దక్షకుఁ డనియెడు నహివిభుండు, శాపభయవర్జితుం డయి జగతిఁ బ్రబలె

నేను నీపాదసరసిజధ్యానరూఢి, నిట్లు తప మాచరించెద నీశ్వరేశ.

	తే.	
భక్తవత్సల నే నినుఁ బాసి యింక, నొక్కతావున వసియింప నుత్సహింప

నీపదాంబుజయుగళసేవాపరత్వ, మూని యేప్రొద్దు నెమ్మది నుండువాఁడ.

	మ.	
నలినాక్షాయ నమో౽స్తుతే భగవతే నానాజగద్రూపిణే

ఖలహృద్దర్పతమస్సహస్రఘృణయే కైవల్యనాథాయ ని

ర్మలకారుణ్యగుణాయ ధాతృగురవే మన్దాకినీనామశై

వలినీప్రోద్భవకారణాయ యనుచున్ వాక్రుచ్చి కేల్మోడ్చినన్.

విష్ణువు శేషునియెడ నిజానుగ్రహము చూపుట

	ఆ.	
హరి యహీనకరుణ నయ్యహీనకులేంద్రు, గారవించి యింపు గదురఁ బలికె

వత్స నీకు భీతి వల దింక నాయొద్దఁ, దలఁగ కెపుడు నెలమిఁ దవిలియుండు.

	క.	
భక్తపరాధీనుఁడ నే, భక్తుల నెడఁబాసి యొక్కపట్టున క్షణమున్

శక్తుఁడఁ గాను వసింపఁగ, భక్తాధీనంబు నాదు బ్రదుకు కుమారా.

	క.	
భుజగకులనాథ నీకున్, నిజభక్తిపరుండ వీవు నేఁ డాదిగ నిన్

సుజనహితు విడుచుటకు న, క్కజముగ నెమ్మనమునందుఁ గాంక్షింపఁజుమీ.

	క.	
తలిమంబ వగుము నా క, గ్గలము సుఖావహము గాఁగ గణుతింపఁగ న

వ్వల నింతకన్న మఱి కాఁ, గలుగు ప్రయోజనము లేదు గద యురగేంద్రా.

	ఆ.	
శైత్యసౌకుమార్యసౌగంధ్యముల నాకు, శయ్య వగుచు నీవు నెయ్య మమర

నధివసింప మిగుల నర్హుఁడ వగుదువు, భువనవిదితతేజ భుజగరాజ.

	తే.	
అక్కజంబుగ నీపేర నిక్కొలంకు, భూతలంబున విఖ్యాతిఁబొందఁగల ద

నంతకాసారసంజ్ఞ ననారతంబు, సకలదోషాపహరణప్రశస్తిఁ గాంచి.

	తే.	
అఖిలకలుషప్రపూరితుఁ డైనమనుజుఁ, డీతటాకంబులో గ్రుంకెనేని యం ద

నంతఫలభాజనం బయి సంతసమున, దివ్యకైవల్యపట్టణస్థితిఁ జెలంగు.

	క.	
సర్పత్వము నీ కెపుడుఁ బ్ర, సర్పితమైయున్నకతన సమధికలీలన్

సర్సపురాహ్వయమునఁ దగ, నేర్పడఁగాఁగలదు సువ్వె యీక్షేత్ర మిలన్.

		 ఈ పేజీలో చివరి మార్పు 24 నవంబరు 2022న 23:16కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

